
Date : October 31, 2018
Nimewo Pwogram Nan : 1036
Tit Pwogram Nan   : 1 Pyè 3:1- 9

Ou byen vini nan etid biblik Atravè Labib, n ap etidye 1 Pyè 3 :1-
9.

Annou priye Bondye.

N  ap  remèsye  W Senyè  pou  prezans  Ou  nan  lavi  nou  e  pou
opòtine  etid  jodia.  N ap mande pou non W ka glorifye  e  pou
volonte W ka fèt pami nou. Se nan non Senyè Jezi, Bondye pitit la
nou priye W, amèn.

Mwen kontan resevwa w nan etid la pou jounen an, jodia nou va
konsantre  atansyon  nou  sou  9  premye  vèsè  yo  nan  twazyèm
chapit premye epit Pyè a.

1 PYE CHAPIT 3

TEM :  Soufrans  pwodwi  kondit  kretyen  nan  fwaye  a  e  nan
legliz; Soufrans Kris preche pa Lespri Sen nan tan Noe 

Nan  chapit  3  a,  apot  Pyè  anseye  ke  soufrans  va  pwodwi  tou
kondit kretyen nan lavi kwayan an. Kondit sa a va manifeste de
kote diferan, nan fwaye a e nan legliz.

KONDIT NAN FWAYE A

1 Pyè 3 :1 Menm  jan  an  tou,  nou  menm  medam,  soumèt
devan mari nou. Konsa, si gen nan mari nou yo ki pa kwè nan
Bondye, kondit nou kont pou fè yo kwè, san n' pa janm bezwen
louvri bouch nou,

« Menm jan an tou. » Ki vle di chapit 3 a tounen nan sijè ki t ap
trete anvansa nan chapit  2 a ki se separasyon. Donk pasaj la
makònen e soude de mo sa yo : separasyon ak kondit ansanm
isit la. 

Nou jwenn menm tèm sa a, tèm pozisyon madanm nan okipe nan
fwaye a, repete nan Efezyen chapit 5. Men, Pyè ap fè apwòch li a
sou yon ang konplètman diferan ak sa Pòl t ap diskite nan lèt
Efezyen an. Pòl  pale sou relasyon ki  genyen ant yon madanm
kretyen ak yon mari kretyen ki tou de ranpli ak Lespri Bondye. W
ap  wè  tout  seksyon  sa  a  nan  lèt  Efezyen  an  kòmanse  ak
rekòmandasyon pou nou: « …Plen kè nou ak Sentespri.  » Selon
sa nou jwenn nan Efezyen 5 :18. Kisa w dwe fè lè w ranpli ak
Lespri Sen ? Pòl reponn nan Efezyen 5:22 pou di: “ Nou menm,
medam yo, soumèt devan mari nou tankou nou soumèt devan
Seyè  a.”  e  nan  vèsè  25:  “ Nou  menm,  mari  yo,  se  pou  nou
renmen madanm nou menm jan Kris la te renmen legliz la, jouk li
te asepte mouri pou li.” L ap pale sou yon fwaye kretyen kote tou
de  ni  mari  a  ni  madanm lan  ranpli  ak  Lespri  Sen,  e  se  yon
relasyon kote mari a renmen madanm li e tèlman renmen l ke l
pare pou l mouri pou li.

Anfèt pou garanti lòd nan nenpòt sitiyasyon fòk gen yon dirijan.
Nan maryaj la se mari a ki gen responsablite sa. Men lè yo mande
madanm nan soumèt, se pa tankou soumisyon yon timoun piti.
Gen anpil gason lè yo fin marye ki konsidere madanm yo tankou
yon premye pitit donk yo panse l bezwen obeyi yo tankou yon
timoun.  Sa  pa  biblik  ditou.  Tankou  nou  te  mansyon  sa  deja
soumisyon se yon ak volontè. Pòl ap di mandanm lan : « Soumèt

ou. Mesye sa a renmen w anpil ou bezwen soumèt devan l. » Yon
pi  bon mo nou ta  ka sèvi  nan plas  soumisyon se « repons ».
Reponn mesye a. Si l vin kote w kòm mari w pase men nan kou w
e di  w : « je t’aime à la  folie » sètènman ou ta reponn li  « M
renmen w tou. »

Avèk le tan, m te konseye yon bon kantite jèn ki te envite m
selebre maryaj yo. M pa jan m enterese pran pri moun ki marye
plis moun lan; paske onètman se avèk krent e tranbleman ke m
toujou asepte yon envitasyon parèy. Pèmèt mwen trè briyèvman
mansyone kèk bagay ke m konn pataje ak yo. 

M di yo, yon maryaj fèt sou twa avyon ou twa aspè. Premye a se
aspè fizik la, e sa enpòtan. Se yon aspè monn nan aksantye anpil
sou li sèjousi, sa se relasyon seksyèl la.  Se yon bèl bagay pou
yon gason gen yon bon madanm ke l ka renmen e pase men nan
kou l,  vise  vèsa.  Ant  de kretyen,  sèks  ka tounen bagay ki  pi
presye, ki  pi  bèl  e ki  pi  mèvèye ki gen nan monn lan. M gen
konviksyon ke se sèl kretyen ki ka rive jwi entimite fizik la nan
totalite l, sa vle jan sa ye nan plan Bondye pou l ye a. Pa gen
dout ke relasyon fizik se yon bèl bagay.

Lè nou te apèn marye, madanm mwen pa t panse l te pare pou l’
te yon madanm pastè. Li te elve nan yon ti vilaj nan eta Texas e l
te konn wè kantite travay yo t ap atann pou madanm pastè fè
nan  legliz  la.  Yon  jou  m te  mennen l  vizite  Dr.  Lewis  Seprry
Chafer, e m te esplike l enkyetid madanm mwen te genyen sou
pwen sa a. M pa kwè n ap janm bliye sa Dr. Chafer te reponn nou
jou sa a.  Li  di  madanm mwen :  « M toujou an deplasman ap
prezante konferans biblik toupatou. Lè m antre lakay, se pa yon
asistan  pastè,  yon  òganis,  yon  soloyis  ou  yon  prezidan  dam
misyonè m ap chache. M bezwen yon fi ki pou vin rakontre m,
yon fi  ki se madanm mwen e ke m ka pase men nan kou l e
renmen l. » Relasyon fizik la zanmi enpòtan anpil.

Dezyèm nan se aspè mantal ou sikolojik la, ki se yon aspè trè
enpòtan tou. Se yon bèl bagay lè ni mari ni madanm pran plezi
nan menm aktivite. Nan yonn nan toune nou konn fè nan tè sent
lan nou te vwayaje ak yon koup mèvèye ki te nan senkantèn yo
konsa.  Yo  te  konn  leve  byen bonè nan maten  pou fè  egzèsis
mache, e yo te fè menm bagay la nan aswè tou. Yo te vizite kèk
plas ki pa t nan plan nou nan toune a. Yo te pran plezi fè yon seri
aktivite ansanm, e se bèl bagay lè yon koup gen kalite relasyon
sa yo. Lè mari ak madanm pa prèske gen anyen an komen sa pa
ede  solidifye  relasyon  an.  Jodia  gen  anpil  klèb  ki  bay  opsyon
chwazi  diferan aktivite  pou separe madanm ak mari  envite yo
chak patisipe sèlman nan sa ki enterese yo. Men nou kwè sa se
yon bagay regretab.   

Twazyèm aspè nan maryaj la se aspè spirityèl la, e sa sèlman
aplikab  pou  yon  maryaj  kretyen,  yon  maryaj  ant  de  moun ki
konvèti. Lè pwoblèm ak difikilte e afliksyon ak soufrans yo vini,
mari ak madanm kretyen yo ka mete ajenou pwoche kote Bondye
nan lapriyè  e antre ansanm nan Pawòl Bondye a. Petèt ou ka
kase de premye aspè yo men Eklezyas 4 :12 di : « Yon kòd trese
an twa pa fasil pou kase.» Lè tou le twa kondisyon yo reyini, ou
gen  yon  maryaj  mèvèye.  De  premye  kòd  yo  ka  kase  men  si
twazyèm nan kenbe, maryaj la ap kenbe tou. Men si twazyèn nan
kase ansanm ak de lòt yo, enben se ka pèdi, pa gen espwa ankò.
M pa kwè gen anpil espwa pou yon maryaj ki rive nan eta sa a. 

Bon jiskounyea n ap pale sou yon maryaj kretyen, yon marayaj
ant  de  moun ki  konvèti.  Men ann imajine  pa egzanp ka  kote
madanm lan marye ak yon gason ki pa konvèti. Pou kòmanse, si
depi avan maryaj la yo te deja konsa, anfèt yo pa ta dwe marye.
Nenpòt jenn gason ou jenn fi ki marye ak yon moun ki pa konvèti
se pwoblèm l ap chache met nan kò l. Labib entèdi maryaj miks,
ki se maryaj ant yon kretyen ak yon moun ki pa kretyen. Nou li

nan Detewonòm 22 :10 : « Piga nou mete bèf ak bourik ansanm
pou rale chari. » Men nou remake gen anpil bèf ak bourik ki mare
ansanm sèjousi e sa se yon gwo erè. 

Nan pasaj n ap etidye la a nan premye epit Pyè a, nou jwenn
relasyon  malere  sa  a  ant  yon  madanm  kretyen  ak  yon  mari
payen, sanble se pandan l  te marye a menm dam nan te vin
konvèti. Eske apre konvèsyon l, li ta dwe pran devan pou tounen
yon evanjelis k ap preche mari l nan kay la tout la sent jounen ?
Repons  lan  se  non.  Li  dwe  kontinye  nan  menm  pozisyon
soumisyon an. Sonje soumisyon vle di yon bagay ou chwazi fè.
Sa se yon chwa volontè non pa yon kòmand ou yon bagay fòse.
Madanm nan dwe kontinye soumèt volontèman pou kite mari a,
malgre l pa sove, kontinye dirije fwaye a.

Eske m ka souliye yon fwa ankò soumisyon an dwe se yon bagay
volontè. Bondye sètènman pa mande l al enplike nan peche ou
aktivite  kesyonab  ki  ta  afekte  temway  li  kòm  kretyen.  Yon
madanm kretyen dwe viv avèk anpil sajès anpil deksterite devan
yon mari ki pa konvèti. Sa l ap di nan bouch pou preche l yo pap
sèvi gran choz. Pyè di « … Konsa, si gen nan mari nou yo ki pa
kwè nan Bondye, kondit nou kont pou fè yo kwè, san n' pa janm
bezwen louvri bouch nou. » Ki vle di, li bezwen preche yon mesaj
silansye pa temwayaj jan l ap viv devan l nan fwaye a. E sa pa
gen anyen ditou pou wè ak soumisyon l devan mari a.

1 Pyèl 3 :2 paske  y'a  wè  jan  nou  viv  byen,  jan  nou
respekte yo.

Pyè ap di pa fason w ap viv la, mari ou madanm ou, va wè jan w
chanje jan kounyea ou pa pran plezi nan bagay lemonn yo ankò
men ou vle e ap mennen yon lavi ki fè Bondye plezi. Se kalite
temwayaj sa ke w dwe ba l.

Dr. McGee di gen yon lòt dam, anvan retrèt mwen kòm pastè, ki
te vin kote m pou di : « Dr. McGee, m mennen mari legliz chak
dimanch. »  (Se kalite moun ki  gen yon fòt pèsonalite ki te ka
dirije mari l san pwoblèm.) Li te kontinye pou di : « Li pa yon
moun sove, e chak dimanch m espere l ta pran yon desizyon pou
Kris men l poko jan m fè sa. An lendi maten pandan nou te chita
bò tab la ap pran ti dejene m t ap kriye e kite l konnen konbyen
m espere l ta vin konvèti. Lè l te tounen sot travay nan apre midi,
yon fwa ankò m te chita bò tab la nan moman soupe ap kriye e
soupriye l pou l asepte Jezi nan lavi l. » Alò sa te fè m reflechi. M
ap mande kòman w ta santi w pou se yon kriyadò ke w gen chita
sou tab ak ou e pou dejene e pou soupe ? M pa kwè sa ta twò
enteresan pou mwen, ni petèt li pa ta enteresan pou ou non plis.
Lè sa a m ba l yon sijesyon pou di l : « Sa w panse si w ta pase
yon  lanne  repi  san  w  pa  jan  m  di  mari  w  anyen  sou  zafè
konvèti ?» Li reponn : « Konmsi pas ou vle di m pa dwe preche
l ? » M reponn : « Non se pa sa m di. Apot Pyè di si w pa ka
konvenk mari w avèk pawòl k ap soti nan bouch ou, enben w
bezwen preche l yon mesaj san pawòl. E temwayaj lavi w ? Ki
temwayaj ou bay anndan kay la ? » Sa m te di a pa t vrèman fè l
plezi paske lavi l nan moman sa pa t totalman jan l ta dwe ye a.
Men kanmenm li te asepte pran konsèy la, li te fè sa m te di a
paske l te reyèlman anvi wè mari l vin jwenn Kris e pou di vre
ofon li te yon moun remakab. M te reyèlman ebayi men rejwi lè si
mwa pita, m te wè mari l pase vin konvèti yon dimanch maten.
Mesaj san pawòl la zanmi te bay rezilta.  

1 Pyè 3 :3 Nou pa bezwen fè kò nou bèl ak bagay moun
ka wè, tankou lè n'ap fè anpil  kwafi  estraòdenè, lè n'ap mete
kantite bijou an lò ak kantite rad ki koute chè sou nou.

Evidamman vèsè sa a pa entèdi tout makiyaj, si se ta sa, li ta
entèdi moun penyen oswa mete bijou tankou bag maryaj tou.

Sa k rive sèke nan anpi Women an, yo te konn mete anpil anfaz
sou fason medam yo ranje cheve yo. Si w konn wè kèk foto ki
reprezante epòk sa a w ap wè ke medam yo te konn anpile tout
yon kantite cheve tout kalite sou tèt yo.  Se pa pwòp cheve yo
non men fo cheve, cheve lòt moun. Yo te reyèlman monte cheve
yo byen wo fè yon gwo ponpon epi yo te konn mete bijou ladann.
Gen anpil moun ki mete menm anfaz sa jodia tou sou cheve ak
abiman. Men kite m di w’ si w pa ka genyen jenn gason ki poko
konvèti ou gen entansyon marye a pou Kris ak aparans fizik ou
anvan  maryaj  la,  ou  pap  janm ka  genyen  l  ak  bote  fizik  ou
annapre. Yon madanm ka vide tout yon boutèy pafen sou li, mete
ti neglije ki pi transparan ou pwovokatè ki genyen an sa pa janm
ka ede l genyen mari l pou Kris.

Men antrenou m kwè yon kretyèn, yon jenn fi kretyen dwe gen
estil, li dwe abiye penks. Dr. McGee di nan Enstiti Biblik kote l te
konn anseye a, gen yon moun ki te konn fè jenn demwazèl yo
konprann  ke  yo  pa  t  janm  dwe  sèvi  makiyaj  ou  prete  twòp
atansyon sou abiman yo. Men m te toujou di jenn medam yo ke
nou ta dwe fè sa nou kapab pou nou parèt osi atiran nou kapab
ak sa nou genyen, byenke sa kèk nan nou genyen an pa twòp
anpil. M di yo: « Gen kèk nan nou ki sanble tankou si n apèn leve
nan dòmi. Nou ta parèt pi bèl e pi prezantab si nou te fè yon jan
ak kò nou mete yon ti makiyaj. Jan nou ye a pa atiran ditou e se
pa sa Bondye mande. »

Men kanmen nan sijè nou an apot Pyè ap di ou pa ka sèvi ak
atirans fizik ou pou genyen yon  moun pou Kris. Sa pap mache.
 
1 Pyèl 3 :4 Okontrè, se sa ki  nan kè nou ki tout bèlte
nou, yon bèlte ki p'ap janm pase.  Se pou nou gen yon karaktè
dou, yon karaktè poze. Se sa ki gen valè devan Bondye.

Yon fi ta dwe toujou pote yon bèl òneman, men se yon òneman
enteryè, onèman yon karaktè dou, yon karaktè poze. Nan ti liv
tou kout ki rele Rit la, yo rakonte lè Boaz t al nan chan an e wè
Rit, bèl sèvant moabit la, li te tonbe damou pou li. Men eske w
note yon lòt bagay. Yo di Boaz anvan sa te pran nouvèl jan l te
gen yon bon renome. Li te pran nouvèl jan l te yon fanm seryèz,
yon moun ki gen yon karaktè mèvèye e konsa li te tonbe damou
pou tout aspè nan li.

Gen anpil pwodwi makiyaj modèn sèjousi, e antrenou m pa wè
anyen ki pa mal pou yon moun itilize yon resous nòmal, m pa di
egzajere non, yon bagay ki fè sans pou aksantye aparans li. M
kwè nou tout ta vle parèt nan fason ki pi atiran nou ta kapab la.
Alexander Pope te bay yon rekòmandasyon pou di : 

Ou pa dwe se premye moun ki eseye sa k ala mòd la,
Ni dènye moun ki retrete sa k pase mòd la

Abiye avèk gou e moderasyon. Abiye yon fason ki mete tèt ou an
valè men pa sèvi ak aparans fizik ou kòm yon fason pou mennen
yon  moun  vin  jwenn  Kris.  Nou  bezwen  plis  òneman  enteryè
sèjousi, e se sa k pi enpòtan.

1 Pyèl 3 :5 Nan tan lontan, se konsa medam ki t'ap viv
pou Bondye yo te fè tèt yo bèl: yo te mete espwa yo nan Bondye,
yo te soumèt devan mari yo.

Nou jwen yon kantite bèl egzanp kalite fanm sa yo nan Ansyen
Tesaman an. M deja site Rit ke dayè nou jwenn mansyone nan
jenealoji  Senyè Jezi.  Yo di  nou jan Rachèl  te yon bèl  fanm, e
Jakòb te tonbe damou pou li. Rachèl se te yonn nan ra eleman
pozitif nan lavi nonm sa a, ki, an pasan, te gen yon lavi ase sonb.

1 Pyèl 3 :6 Se  konsa  Sara  te  ye.  Li  te  soumèt  devan
Abraram jouk pou li te rele l' mèt. Nou menm tou, medam, nou
se pitit Sara, si nou fè sa ki byen san nou pa pè anyen.

Sara te tèlman bèl ke gen plizyè wa ki te bezwen l pou madanm,
e yon lè Abraram te konfwonte yon gwo pwoblèm nan sans sa.
Men  sepandan  Sara  te  rele  Abraram « mèt ».  Li  te  estime
Abraram. Se bèl bagay lè yon fi gen mari l an estim.

Kounyea Pyè vire pou pale ak mari yo. 

1 Pyèl 3 :7 Menm jan an tou, nou menm mari, nan tout
bagay se pou nou viv byen ak madanm nou paske yo pi fèb pase
nou. Ba yo tout respè yo merite, paske yo menm tou y'a resevwa
menm lavi avèk nou tankou yon favè nan men Bondye. Konsa,
anyen p'ap antrave lapriyè nou.

Byenke vèsè sa montre ke ni mari a ni madanm lan te kretyen, m
kwè enstriksyon y ap bay la yo pou mari a aplikab menm pou
moun ki pa kreyten. 

Mari a dwe trete madanm li  kòm veso fèb la, e l dwe onore l
poutèt sa. Dr. McGee di li pa kwè mouvman liberasyon fanm lan
ap dire pou lontan.  Li  di  li  kwè yon fanm ta renmen rete yon
fanm, menmjan yon gason ta renmen yon gason total. Paske fi a
se veso fèb la, nou bezwen trete l ak onè. Nou konn tande yo di :
« Les  femmes  d’abord. »  E  se  konsa  vre,  mesye  yo  dwe  bay
medam yo premye plas la.  Se li  k pou monte machin nan an
premye pandan gason an louvri e kenbe pòt la pou li. Lè y ap
antre yon kote, se fi a ki antre an premye. Pandan y ap mache
nan lari mesye a mache sou bò lari a pou pwoteksyon l. Li dwe
trete l ak onè. Lè yon fanm pèdi plas li kòm fanm se pa monte l
monte men se desann li desann. Lè l nan plas li, yo ka trete l ak

onè e mete l nan pozisyon ki pou li a. M kwè chak mari dwe trete
madanm yo kòm yon moun espesyal.     

Vèsè  7  la  fini  ak  fraz :  « Konsa,  anyen  p'ap  antrave  lapriyè
nou. » Apot Pyè ap di si n pa antann nou kòm madanm ak mari,
sa ap afekte lotèl lapriyè familyal la, lapriyè familyal la pap sèvi
gran  choz  nan  ka  sa.  Si  n  ap  goumen  tankou  chen  ak  chat,
enben… Bondye pa tande lapriyè chen chat.  Men lè nou antann
nou, nou ka lapriyè ansanm an fanmiy san okenn anpèchman.

Anvan nou kite seksyon sa a nan Bib la, m ta renmen ajoute yon
mo anplis. Maryaj se yon bagay Bondye te bay tout fanmi imen
an, pa sèlman kretyen ou nasyon Izrayèl la. Liv Jenèz la rakonte
Bondye te fè lòm e lòm lè sa a t ap viv pou kont li.  M panse
Bondye te kite Adan nan solitid la pou yon bon ti tan pou l te ka
byen konprann jan l te manke yon bagay. Epi Bib la di Bondye
pran lòm epi l fè fanm apati de lòm. Nou li nan Jenèz 2 :23b :
« …Zo l' se zo mwen. Chè l' se chè mwen. Y'a rele l' fanm, paske
se nan gason li soti. » Ebre a di y a rele l Isha paske l soti nan
Ish. E nan vèsè 18 : « M'ap fè yon lòt moun sanble avè l' pou ede
l'. »  ki  vle  di  yon  èd  ki  adapte  ak  li.  Donk,  fanm nan  se  lòt
mwayte ki konplete gason an.  Gason an pou kont li se mwatye
moun li bezwen lòt mwayte a ki se fanm lan pou l vin antye. Baze
sou sa, ou ka wè relasyon marital la, se pa yon relasyon kote
gason an ta dwe trete madanm li tankou yon ti bebe ki dwe kouri
obeyi tout lòd li pase l. Madanm la pou ede l. Li la pou konplete l.
Li la pou renmen l. E mari a li menm li la pou renmen e pwoteje
madanm li. Sa se relasyon ideyal ki ta dwe egziste nan maryaj la.

KONDIT NAN LEGLIZ LA

1 Pyèl 3 :8 Pou fini, nou tout nou dwe dakò yonn ak lòt,
se pou nou gen menm santiman yonn pou lòt. Se pou nou yonn
renmen lòt tankou frè ak sè, se pou nou gen bon kè, san lògèy.

Kretyen an jeneral dwe gen menm santiman, yo dwe senpatik,
koutwa, yo dwe aji nan yon espri imlite olye y ap chache enpoze
yo yonn sou lòt. Se kalite atitid sa a kretyen an dwe genyen, se
fason sa l dwe aji pami lòt kretyen.

1 Pyèl 3 :9 Pa  rann  moun  mal  pou  mal,  jouman  pou
jouman. Okontrè, lè konsa, mande benediksyon pou yo, paske se
benediksyon Bondye te pwomèt pou l' ban nou lè li te rele nou
an.

Sa vle di vire lòt bò vizaj la. Si yon lòt manm legliz di yon move
bagay sou ou, li fè manti di yon bagay ki pa vre sou ou, eske w
dwe replike ? Non. Renmèt li nan men Bondye pito, Bondye va
regle ak li. Yon tèl reyaksyon ta mete yon bout nan tout ti klik e
tout ti boukan k ap fòme nan legliz yo sèjousi yo. Pa bliye nou se
reprezantan Bondye sou latè.

Nou rive kounyea nan moman pou mete yon fen nan etid la pou
jounen an. Nou te pran plezi pase moman sa ak ou, annatandan
nou rakontre yon pwochèn fwa, n ap kite w avèk lapè e lagras
Bondye !

 

© Trans World Radio
Traduction et Production : Storly Michel (SM Production), mstorly@hotmail.com


